
BOSHLANG‘ІCH SІNF 
O‘QUVCHІLARІNІNG 4K 

MODELI ASOSIDA NASHR 
ETILGAN YANGI AVLOD 

DARSLIKLARINING HOZІRGІ 
HOLATІ (TEXNOLOGIYA FANI 

MISOLIDA)
Hamidova Nurjaxon

Jizzax davlat pedagogika universiteti magistranti

Annotatsiya: Ushbu maqolada boshlangʻich sinf o‘quvchilarining texnologiya fani misolida 4K modeli asosida nashr 
etilgan yangi avlod darsliklarining hozirgi holati tahlil qilinadi. Maqolada kreativ fikrlash, hamkorlik (collaboration), kom-
munikativlik va tanqidiy fikrlash kabi kompetensiyalarni rivojlantirish masalalari koʻrib chiqiladi hamda toʻrt sinf misolida 
amaliy tahlil va tavsiyalar taqdim etiladi.

Kalit so‘zlar: boshlangʻich sinf, texnologiya, kreativ fikrlash, hamkorlik, kommunikativlik, tanqidiy fikrlash, ijodiy fikrlash.
Abstract: This article examines the current state of new-generation textbooks published according to the 4K model, 
using the subject of Technology for primary school pupils as an example. It addresses the development of competencies 
such as creative thinking, collaboration, communicative skills, and critical thinking, and provides an analytical review and 
recommendations based on a four-grade case study.

Key words: primary school, technology, creative thinking, collaboration, communication skills, critical thinking, creative 
problem-solving.
Аннотация: В данной статье анализируется текущее состояние учебников нового поколения, изданных по модели 
4K, на примере учебного предмета “Технология” для начальных классов. Рассматриваются вопросы развития 
компетенций таких, как креативное мышление, сотрудничество, коммуникативные навыки и критическое мыш-
ление. На примере четырёх классов проводится практический анализ и даются рекомендации.

Ключевые слова: начальная школа, технология, креативное мышление, сотрудничество, коммуникативные 
навыки, критическое мышление, творческое мышление.

KIRISH
Boshlang‘ich ta’lim – shaxs shakllanishi davrining eng muhim bosqichidir. Bu davr bolaning ong ostida 

olamni anglash, tasavvur va bilimlar poydevorini yaratishi uchun nozik eʼtibor talab etadi. Aynan shu pallada 
bola o‘zida “o‘quvchi shaxsi”ni shakllantiradi: maktabga va ta’lim olishga nisbatan qiziqish va mehr uyg‘onadi, 
ilm yo‘lidagi kelgusi natijalar uchun kuch to‘playdi.

Texnologiya fani boshlang‘ich sinf o‘quvchilarini o‘qitish va tarbiyalash tizimida katta ahamiyatga ega. 
U boshqa fanlar bilan hamkorlikda o‘quvchilarning har tomonlama rivojlanishiga sezilarli taʼsir ko‘rsatadi. 
Texnologiya darsi orqali o‘quvchilar hayotdagi va san’atdagi go‘zallikni idrok etish, his qilish va tushunish, 
go‘zallikni yaratish hamda atrofdagi narsalarda go‘zallikni ko‘ra bilish qobiliyatlarini egallaydilar.

Respublikamiz ta’lim tizimi kundan-kunga jadallashib rivojlanmoqda. Ta’lim – o‘qituvchi va o‘quvchilarning 
hamkorlikdagi faoliyati bo‘lib, shu jarayonda shaxsning taraqqiyoti, uning ilmiy va tarbiyaviy salohiyati shakl-
lanadi. Darslarda o‘qituvchi o‘z bilim, ko‘nikma va malakalarini mashg‘ulotlar orqali o‘quvchilarga yetkazadi; 
o‘quvchilar esa ularni o‘zlashtirib, amaliyotda qo‘llash qobiliyatiga ega bo‘ladi.

O‘rganish jarayonida o‘quvchilar turli o‘zlashtirish usullaridan foydalanadilar – maʼlumotni qabul qilish, 
qayta ishlash va amaliyotga tatbiq etishda o‘ziga xos farqlarga tayanadilar. Ta’lim jarayonida o‘qituvchi va o‘quv­
chilarning dars paytidagi hamkorligi, shuningdek o‘quvchilarning mustaqil ishlashi taʼlim va tarbiya masalalarini 
samarali hal etishda muhim omildir.

MAVZUGA OID ADABIYOTLAR SHARHI
Kollaborativlik, ya’ni hamkorlikda o‘qitish g‘oyasi turli mamlakat olimlari tomonidan keng tadqiq etilgan. 

Jumladan, J. Xopkins universiteti professori R. Slavin, Minnesota universiteti professorlari R. Jonson va 
D. Jonson, Kaliforniya universiteti professori Sh. Sharon bu yo‘nalishda ilmiy izlanishlar olib borganlar.

O‘tgan asrning 70-yillarida J. Dyui hamkorlikda o‘qitish jarayonida natijalarni oldindan belgilash va amaliy 
faoliyatni tashkil etish g‘oyasini ilgari surgan. Shundan so‘ng Buyuk Britaniya, Kanada, Germaniya, Avstraliya, 
Niderlandiya va Yaponiya kabi mamlakatlar ta’lim muassasalarida bu g‘oyalar keng qo‘llanila boshlandi.

Hamkorlik pedagogikasi novator-pedagoglar – Sh. A. Amonashvili, S. N. Lisenko, V. F. Shatalov, E. N. Ilin 
va boshqalar tomonidan ishlab chiqilgan bo‘lib, ular pedagogik jarayon ishtirokchilari (o‘qituvchi va o‘quvchi) 
o‘rtasida insonparvarlik tamoyiliga asoslangan o‘zaro munosabatlarni shakllantirish zarurligini ta’kidlaydilar.

Hamkorlik pedagogikasi uchun konseptual ahamiyatga ega bo‘lgan zarur qoidalar buyuk pedagoglar – 
A. Avloniy, K. D. Ushinskiy, A. S. Makarenko, V. A. Suxomlinskiy, J. J. Russo, K. Rodjers va boshqalarning 
pedagogik qarashlarida o‘z ifodasini topgan. Bugungi kunda pedagogik hamkorlik g‘oyalari zamonaviy peda-
gogik texnologiyalar mazmuniga singdirilgan bo‘lib, “XXI asr ta’limi konsepsiyasi”ning asosiy tarkibiy qismiga 
aylangan.

Hamkorlikda o‘qitishning asosiy g‘oyasi – bu faqat topshiriqlarni birgalikda bajarish emas, balki o‘zaro 
o‘rganish, fikr almashish va bilimni hamkorlikda egallash jarayonidir.

Hozirgi kunda zamonaviy pedagogika oldida darsliklarning g‘oyaviy, tarbiyaviy va ma’rifiy saviyasini 
yuksaltirish dolzarb masalalardan biri bo‘lib qolmoqda. Xalq ta’limi tizimini 2030 yilgacha rivojlantirish konsep-
siyasida o‘qitish metodikasini takomillashtirish vazifasi belgilangan bo‘lib, shu asosda darsliklarni yangilash 
bo‘yicha muayyan ishlar amalga oshirilmoqda.

Xususan, ilg‘or xorijiy tajribalar asosida 1–4-sinf darsliklari yangidan ishlab chiqilib, “4K modeli” (kreativlik, 
kollaboratsiya, kommunikativlik va kritik fikrlash) asosida tayyorlandi.

TADQIQOT METODOLOGIYASI
“4K” modelidan foydalanish – bu ko‘plab sinovlardan muvaffaqiyatli o‘tgan, eng muhimi, zamonaviy 

ta’limga mos yondashuv hisoblanadi. Ushbu yondashuv asosida o‘quvchilarning tanqidiy fikrlashi, o‘z fikrini 
erkin ifoda eta olish qobiliyatlariga alohida e’tibor qaratiladi. Yangi avlod darsliklari innovatsion yondashuvni 
taqdim etish bilan bir qatorda, o‘quvchilarning har tomonlama rivojlanishiga xizmat qiladi va to‘rtta asosiy 
kompetensiyani – kollaboratsiya, kommunikativlik, kreativ fikrlash va kritik fikrlashni – o‘z ichiga oladi.

Kollaboratsiya (hamkorlik) – texnologiya fanining yangi darsliklari o‘quvchilarning jamoada ishlash qobi­
liyatini rivojlantirishga xizmat qiladi. Bu jarayon o‘quvchilarga hamkorlik qilish, samarali fikr almashish, bir-birini 
qo‘llab-quvvatlash va jamoaviy qaror qabul qilish ko‘nikmalarini shakllantirishga yordam beradi.

Kommunikativlik (muloqot) – mazkur kompetensiya o‘quvchilarning boshqalar bilan samarali muloqot 
qilish, fikrini aniq va lo‘nda ifodalash, suhbatdoshni tinglash va tushunish, axborotni yetkazishda tildan to‘g‘ri 
foydalanish qobiliyatlarini rivojlantirishga qaratilgan.

Kreativ fikrlash (ijodkorlik) – bu kompetensiya o‘quvchilarning ijodiy fikrlash, yangilik yaratish va innovat-
sion yondashuvlarni qo‘llash qobiliyatlarini rivojlantiradi. O‘quvchilar o‘z oldiga qo‘yilgan maqsadlarga erishish 
uchun noodatiy yechimlar topishni, yangi g‘oyalarni ilgari surishni va ijodiy muammolarni hal qilishni o‘rga-
nadilar.

Kritik fikrlash (tanqidiy tahlil) – ushbu kompetensiya o‘quvchilarning axborotni tahlil qilish, baholash va 
asosli xulosa chiqarish qobiliyatlarini rivojlantiradi. O‘quvchilar muammolarga analitik yondashish, dalillarga 
asoslangan fikr bildirish va mantiqiy xulosalar chiqarish ko‘nikmalariga ega bo‘ladilar.

TAHLIL VA NATIJALAR
1-sinf texnologiya darsligida – arslik dastlab o‘quv yili davomida zarur bo‘ladigan materiallar ro‘yxati 

bilan boshlanadi. “Tabiiy olam va inson mehnati mahsuli” mavzusi orqali o‘quvchilarga tabiat va inson mehnati 
o‘rtasidagi bog‘liqlik haqida boshlang‘ich nazariy bilimlar beriladi. Shundan so‘ng, texnologiya darsida ishlash 
qoidalari yoritilib, o‘quvchilarga rangli qog‘ozdan olma, kamalak, rang-barang uycha, akvarium, kemacha, 
8 mart sovg‘asi, jo‘ja, rang-barang lola, naqsh, tipratikan kabi buyumlarni yasash bo‘yicha topshiriqlar beriladi. 
Shuningdek, tabiiy materiallardan quyoncha, guldon, archa g‘uddasidan olma ko‘tarayotgan tipratikan, archa 
va domino o‘yini kabi amaliy ishlar bajariladi. Plastilindan turli o‘yinchoqlar yasash orqali o‘quvchilar ijodkorlik 
va mayda motorika ko‘nikmalarini rivojlantiradilar.

2-sinf texnologiya darsligida – bu bosqichda rangli qog‘ozlar, plastilin va tabiiy materiallardan turli shakl­
lar yasashga yo‘naltirilgan amaliy mashg‘ulotlar berilgan. Jumladan, “Yomg‘irli kun”, “Kuz mavsumi”, “Hosilni 
yig‘ib olamiz”, “Toshbaqa”, “Tovus”, “Shirin nok”, “Prujinali o‘yinchoqlar”, “Tipratikan-xatcho‘p”, “Suvosti olami”, 
“Shashka taxtasi”, “Soat”, “Organayzer” kabi mavzular o‘quvchilarning badiiy-estetik didi va ijodiy fikrlashini 
rivojlantirishga xizmat qiladi. Bundan tashqari, paxtali disklardan jonivorlar yasash, plastilindan akvarium, 
sakkizoyoq, gul qog‘ozlardan sovg‘a o‘rash va barglardan “Oltin kuz” mavzusidagi mashg‘ulotlar o‘tkaziladi.

3-sinf texnologiya darsligida – mazkur darslikda murakkabroq texnik va badiiy ishlar bajarishga o‘ti-
ladi. O‘quvchilar rangli qog‘ozdan qush, chumoli, qurbaqa, kapalak qurti, gular, mandarin daraxti, qorbobo, 
xonqizi, asalari, mushukcha, yelpig‘ich, robot kabi shakllar yasaydilar. Origami usulida kit tayyorlash, plas-
tilindan kalamak, sher, kiyik, toshbaqa, o‘rdakcha yasash ko‘nikmalari beriladi. Shuningdek, bo‘sh idishlardan 
“Ayyor tulki”, “Asalari” rasm ramkasi, iplardan skvish, kuchukcha, “Barg naqshli kashta”, tugma qadash va 
fetrdan stakan tagligi tikish amaliy ishlari bajariladi.

Pazandachilik bo‘limida esa “Buterbrod” va “Salat tayyorlash” kabi mavzular orqali o‘quvchilarni oshpazlik 
san’atiga kirish bilan tanishtirish ko‘zda tutilgan.

4-sinf texnologiya darsligida – Darslikda nazariy ma’lumotlar kengroq yoritilgan. Amaliy mashg‘ulotlar 
orasida rangli qog‘ozdan “Soyabon”, “Dengiz qisqichbaqasi”, “Archa”, “Marionetka qo‘g‘irchoq”, “Muzqaymoqli 
quticha” kabi buyumlar yasash, kartondan “Fotosurat ramkasi”, “Samolyot”, “Raketa”, “Varrak”, ipdan “Chittak”, 
“Guldon”, “Bilaguzuk” tayyorlash o‘rin olgan.

“Qandolat fabrikasi” bo‘limida taom pishirish qoidalari, “Kartoshkali pirojniy” va “Kanape” tayyorlash yo‘llari 
ko‘rsatilgan. “Tikuvchilik fabrikasi” bo‘limida “Shlyapa-ignato‘g‘nog‘ich”, “Yostiq”, “Yog‘och fabrikasi” bo‘limida 
esa yog‘ochga ishlov berish asboblari, qushlar uchun donxo‘rak va xatcho‘p yasash kabi mavzular keltirilgan.

Ushbu darsliklar tahlili shuni ko‘rsatadiki, ularning mazmunida to‘rtta asosiy kompetensiya – kollaborat-
siya, kommunikativlik, kreativ va kritik fikrlash tamoyillari izchil aks etgan. Texnologiya darsliklari tasviriy san’at, 
tabiiy fanlar va mehnat ta’limi bilan integratsiyalashgan bo‘lib, o‘quvchilarning muloqot qilish, ijodiy yondashish, 
jamoada ishlash hamda tanqidiy fikrlash ko‘nikmalarini shakllantirishga xizmat qiladi. 

XULOSA VA TAKLIFLAR
Xulosa qilib aytganda, o‘quvchilarda 4K kompetensiyalarini – kreativ fikrlash, kollaboratsiya, kommunika-

tivlik va tanqidiy fikrlash ko‘nikmalarini rivojlantirish uchun o‘quv jarayonini bolalar uchun qiziqarli, interfaol va 
amaliy tarzda tashkil etish zarur. Maktabdagi har bir dars o‘quvchilarning faqat fan mazmunini o‘zlashtirishi 
bilan cheklanib qolmasdan, balki mustaqil bilim olish, ijodkorlik, muloqot va hamkorlikda ishlash kabi hayotiy 
ko‘nikmalarni shakllantirishga xizmat qilishi lozim.

Boshlang‘ich sinflar uchun yaratilgan yangi avlod darsliklari nafaqat bolalarda bilim, ko‘nikma va malakalarni 
mustahkamlaydi, balki ularni zamonaviy tafakkurga ega, ijtimoiy faol va innovatsion fikrlaydigan shaxs sifatida 
tarbiyalashga qaratilgani bilan ahamiyatlidir. Bu darsliklar o‘quvchilarning kelajak hayot faoliyati, kasbiy yo‘na­
lishi va ijtimoiy moslashuviga mustahkam zamin yaratadi.

Foydalanilgan adabiyotlar ro‘yxati:
1.	 Hasanboev J., To‘raqulov X., Haydarov M., Hasanboeva O., Usmanov N. Pedagogika fanidan izohli lug‘at. – Toshkent: 

Fan va texnologiya, 2009. – B. 121–189.
2.	 Bekmurotova N.A. Texnikaviy ijod va dizayn. – Toshkent: Fan va texnologiya, 2006. – B. 131–148.
3.	 Abdullayeva B.S. Boshlang‘ich ta’limni o‘qitishda zamonaviy pedagogik texnologiyalardan foydalanish. “Yangi O‘zbe­

kistonda boshlang‘ich ta’limning dolzarb muammolari, yechimlari va istiqbollari” xalqaro ilmiy-amaliy anjumani materi-
allari. – 2024-yil 17-may. – B. 3–4.

4.	 UNESCO. Education for Sustainable Development Goals: Learning Objectives. – Paris: UNESCO Publishing, 2017.
5.	 Partnership for 21st Century Learning. Framework for 21st Century Learning. – Washington, D.C., 2015.
6.	 UNESCO. School and Teaching Practices for Twenty-first Century Challenges: Lessons from the Asia-Pacific Region. 

Regional Synthesis Report. – Bangkok: UNESCO Office, 2016.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

